
Atansoꞌ, saꞌin nininën acotërin, 
Ipa itërin. Ina quëran yaꞌipi piyapi 
naꞌacaiso niꞌton, ina pochin 
nohuitërin. 



Sinioroso Yosë niꞌton, yaꞌipi 
tananquë maꞌsharoꞌsa 
yaꞌhuërinsopita acorin. Yaꞌhuanso 
nipirinhuëꞌ, aꞌnapita maꞌsharoꞌsa 
quëran yonqui yonquínahuan ninin. 



Sanapi yanonpintaton, paaparin 
nontacaso marëꞌ: 
—¿Tëhuënchachin taꞌma 
Yosë apiratërinquëma yaꞌipi 
isopita nararoꞌsa nitërinso 
capamaso to? itërin.



—Yaꞌipi nitërinsoꞌ, 
noya capaꞌhuaisoꞌ. 
Aꞌnaíchin 
huancánachin 
huanirinsoꞌ, co Yosë 
nohuantërinhuëꞌ: “Ama ina nitërinsoꞌ, 
caꞌcosohuëꞌ. Ama sëꞌhuacosohuëꞌ. 
Caꞌpatamaꞌ, 
tëhuënchachin 
chiminaramaꞌ,” 
itërincoi Yosë, itërin.



—Co napoarinhuëꞌ. 
Co chiminaramahuëꞌ. 
Caꞌpatamasoꞌ, 
yaꞌipi noya nininsopita, 
yaꞌipi co noyahuëꞌ nininsopitantaꞌ, 
nitotarama huachi. Inapita nitotatomaꞌ, 
Yosë pochachin nisaramaꞌ. 
Ina nitotaton, Yosë 
apiratërinquëmaꞌ, 
itërin.



Ina natanaton, sanapiso nara nitërinso 
niꞌsárin: Noyápiachin nicaton 
caꞌchináchin cancantërin. “Ina 
caꞌpato, yaꞌipi nitotarahuë huachi,” 
tënin. Napoyan quëran, 
sëꞌpashorahuaton 
caꞌnin. Soꞌionta 
quëtohuachina, 
inanta caꞌnin. 



Naporo chachin nisha yonquipi 
huachi: “Iꞌnanpirashitë canposo 
paꞌsárëꞌ,” niitopi. Ninapotatonaꞌ, 
iquira huëron pipitopi. 
Inapoatonaꞌ, 
nipaꞌshianatopi.



Naꞌpitopirinahuëꞌ, 
inariso përarin: —Atan. 
¿Insëquëta yaꞌhuaran? itërin. Natanahuaton, 
quëmapiso tapon: —Coꞌta oꞌmaransoꞌ natanai. 
Iꞌnanpirashitëcoi niꞌtoi, tëꞌhuatërainquën. 
Naporahuaton tapantatëinquën, naꞌpirai, itërin.



—¡Iꞌyan! ¿Onporahuatomata 
nitotapanamasoꞌ? Nara aꞌnaíchin nininsoꞌ: 
“Ama isoso nitërinso caꞌquësohuëꞌ,” 
itopiranquënhuëꞌ: ¡Nani caꞌnan! itërin.



—Iso sanapi quëtërancosoꞌ, quëtërinco niꞌton, 
caꞌnahuë, itërin. Napotohuachina, sanapi 
yaꞌhuërëꞌ tahuërëtahuaton, itapon: 
—¿Onpoatonta naporansoꞌ? itërin. 
—Yaꞌhuan nonpintërinco niꞌton, 
caꞌnahuë, tënin sanapi.



Napoaton Sinioroso Yosë niꞌton, 
noyápiachin nararo quëran quëmapi 
ocoirin. Ocoirahuaton, niquë acorin. 
Inaquë sacatacaso marëꞌ 
acorin. Noꞌpaquë chachin 
sacatapon 
huachi. 



Piyapi ocoirahuaton, piꞌi pipirin parti 
quëran aꞌpaito anquëniroꞌsa acorin. 
Inapitasoꞌ, quiropinoꞌsa itopi. 
Noyápiachin nararo aꞌpaicaiso 
marëꞌ acorin. 



Ina yaꞌcarintaꞌ, sahuëni orotaton 
huënin huënintárin acorin. 
Ama incari tëranta nanpirin nara 
yaꞌcaricaso marëhuëꞌ, 
aꞌpairapi.



Atan saꞌin huaꞌhuanpachina, quëmapiaꞌhuaya 
huairin. “Yosë catahuarinco niꞌton, quëmapiaꞌhuaya 
huaꞌhuanahuë huachi,” taꞌton, nininën acotërin. Caino 
itërin. Ina quëran huaꞌhuaantarin. 



Quëmapi chachin huaiaantahuachina, Apiri itërin. 
Huiꞌnapitohuachinara, Apiriso ohuicaroꞌsa 
pëꞌtahuarin. Cainoso nipirinhuëꞌ, imin camayo.



Aꞌna tahuëri cato chachin ofrenda quëcatonaꞌ, Yosë 
chinotapi. Cainosoꞌ, shaꞌninso quëran Yosë 
chinotacaso marëꞌ quënin. Apiriso 
nipirinhuëꞌ, ohuicanënpita yaꞌnan 
huaꞌhuatopiso quënin. Amo amoshin 
nininsopita Yosë chinotaton 
tëpacaso marëꞌ quënin. 



Yosëso Apiri nóya niꞌnin. Ofrendanëonta nóya niꞌnin. 
Cainoso nipirinhuëꞌ, co noyahuëꞌ niꞌnin. 
Ofrendanëonta co noyahuëꞌ niꞌnin. 
Ina marëꞌ Cainosoꞌ, paꞌpi 
noꞌhuitërin. Noꞌhuitaton, 
aquinorárin. 



Natanaponahuëꞌ, co yanatëtërinhuëꞌ. Aꞌna tahuëri iin 
itapon: —Huëquë iyara iminquë paꞌa, itërin. Inaquë 
canconpachinara, iin ahuëaton, 
tëparin.



Siniorori nitotaton, Caino itapon: —¡Maꞌsona iyaya 
onporinsoꞌ, shaꞌhuitoco! itërin. Napotohuachina, 
Cainoso tapon: —Co nitotërahuëꞌ. ¡Co 
ina aꞌpairápaꞌhuaso yaꞌhuërinhuëꞌ! 
itërin. Ina quëran Caino paꞌnin. 
Yosë quëran pipirahuaton, Noto 
parti yaꞌhuëconin. Inaso noꞌpaꞌ, 

Itin 
quëran piꞌi 
pipirinso parti 
quëparitërin.



Oshaquëran Atan saꞌin, huaꞌhuaantahuachina, Sito 
itërin. “Cainori tëparinso yaꞌhuërënamën Yosë 
quëtaantarinco,” taꞌton, ina pochin 
nininën acotërin. 



Sito nasitërin piquëran Atansoꞌ, posa pasa piꞌi aquëtë 
yaꞌhuaantarin. Aꞌnapita huiꞌninpitanta quëmapiꞌsaꞌ, 
sanapiꞌsaꞌ, yaꞌhuëtërin. Yaꞌipiya quëran 
Atansoꞌ, iscon pasa cara shonca piꞌi icanin. 
Ina quëran chiminin huachi.



Napoaponaraihuëꞌ, paꞌpi co noyahuëꞌ 
cancantopi. Co noyahuëꞌ 
nicacaisoráchin yonquipi niꞌton, 
Yosëri co noyahuëꞌ niꞌnin. 



Ina nicaton, sëtërin: “Maꞌmarëcha piyapi    
   acorahuë paya. Ataꞌhuanchi nipachin. 
Yaꞌipi pëꞌtahuaroꞌsaꞌ, 
anpiantëhuanoꞌsaꞌ, noꞌpaquë 
niohuaratërinsopita, inapitarë 
chachin 
ataꞌhuantarahuë 

                  huachi,” 
                       tënin. 



Napoaponahuëꞌ, Noiso nóya niꞌnin.
Inasoꞌ, cara huiꞌninpita quëmapisáchin 
yaꞌhuëtërin: Simo, Camo, Cahuito, 
   inapita.



2 60

Yosësoꞌ yaꞌipi piyapiꞌsaꞌ paꞌpi 
nosoromiatërin. Napoaton aꞌnaíchin 

huiꞌnin nipirinhuëꞌ, isoroꞌpaquë 
aꞌpaimarin chiminacaso 

marëꞌ. 



2 60

Ina natëtëhuaꞌ: “Ca marëꞌ chiminin,” 
topatëhuaꞌ, co parisitopiquë 

paꞌsarëhuahuëꞌ. Yosë 
nohuitatëhuaꞌ, 

nanpimiatarëhuaꞌ. 



Romanos 3:23 Yaꞌipinpoaꞌ oshahuanëhuaꞌ. 
Co aꞌnayanpoa tërantaꞌ Yosë pochin 

cancantërëhuahuëꞌ. 

Romanos 6:23 Piyapi asacatohuatëra, 
pahuërërëꞌ. Inapochachin co noyahuëꞌ 

nipatëhuaꞌ, chiminpatëhuaꞌ parisitomiatarihuaꞌ. 
Yosëso nipirinhuëꞌ, inaora nohuanton 

nosororinpoaꞌ. Quisocristo imapatëhuaꞌ, 
ina nohuitatëhuaꞌ, nanpimiatarihua. Inasoꞌ 

huaꞌanënpoaꞌ. Inasáchin natërëhuaꞌ.

Hebreos 9:27 Yosë nohuanton, yaꞌipi piyapinpoaꞌ 
aꞌnaroíchin chiminëhuaꞌ. Ina quëran Yosë 

chachin coisë pochin nicaton, maꞌsona 
onpotiinpoasoꞌ noꞌtëquën shaꞌhuipon. 



Efesios 2:8,9 Nosoroatonpoaꞌ, inaora nohuanton 
nichaꞌërinpoaꞌ. “Quisocristoíchin 

anoyacancantërinpoaꞌ,” topatëhuaꞌ, 
oshanënpoaꞌ inquitatonpoaꞌ, nichaꞌërinpoaꞌ. Co 

canpoara nanitërëhuahuëꞌ Yosë imacasoꞌ. Ina 
catahuarinpoaꞌ cancanënpoa quëran natëcasoꞌ. 

Co canpoara nanitërëhuahuëꞌ chaꞌëcasoꞌ. 
Napoaton co nocantacasoꞌ yaꞌhuërinhuëꞌ. 

“Casoꞌ noyaco niꞌto, Yosëꞌpaꞌ paꞌsarahuë,” 
co taꞌcasoꞌ yaꞌhuërinhuëꞌ. 

Romanos 10:9,10 Tata Yosë nohuanton, 
Quisocristo tëhuënchachin nanpiantarin. Ina 

cancanënpoa quëran natëhuatëhuaꞌ, 
“Quisocristoíchin imarahuë,” topatëhuaꞌ, Yosë 

anoyacancantarinpoaꞌ. 



“Yosë co onporontaꞌ nonpintarinpoahuëꞌ,” 
taꞌtëhuaꞌ, cancanënpoa quëran natëhuatëhuaꞌ, 

noya niꞌsarinpoaꞌ. “Casoꞌ Quisocristo imarahuë,” 
topatëhuaꞌ, naporo chachin 

anoyacancantarinpoaꞌ.

Juan 3:16,17 Yosësoꞌ yaꞌipi piyapiꞌsaꞌ paꞌpi 
nosoromiatërin. Napoaton aꞌnaíchin huiꞌnin 

nipirinhuëꞌ, isoroꞌpaquë aꞌpaimarin chiminacaso 
marëꞌ. Ina natëtëhuaꞌ: “Ca marëꞌ chiminin,” 

topatëhuaꞌ, co parisitopiquë paꞌsarëhuahuëꞌ. 
Yosë nohuitatëhuaꞌ, nanpimiatarëhuaꞌ. 

Co anaꞌintinpoaso marëꞌ huiꞌnin 
aꞌpaimarinhuëꞌ. Nichaꞌëinpoaso marëꞌ 
aꞌpaimarin. Huiꞌnin quëran chaꞌërihuaꞌ.



1 Juan 5:11-13 Yosësoꞌ huëntonënquë 
ayaꞌconinpoaꞌ ina pochin nanpicaso marëꞌ. 

Huiꞌnin chachin anoyacancantërinpoaꞌ 
nanpimiatacaso marëꞌ, tënëhuaꞌ. 

Yosë huiꞌnin yaꞌcoancantohuachinpoaꞌ, 
nanpimiatarihuaꞌ. Coꞌsoꞌ ina imapatëhuahuëꞌ, 

co nanpimiatarihuahuëꞌ.
Canpitasoꞌ Quisocristo natëramaꞌ. “Inasoꞌ Yosë 

huiꞌnin niꞌton, imasarahuë,” topatamaꞌ, 
huëntonënquë nani ayaꞌconinquëmaꞌ. Ina 

nohuitatomaꞌ, nanpimiatarama. Ina nitotacamaso 
marëꞌ ninshitaranquëmaꞌ. 

